
ОАК Рўйхати 

Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 

Телеграм канал: 

https://t.me/scienceproblems_uz  

 

mailto:scienceproblems.uz@gmail.com
https://t.me/scienceproblems_uz

Kirish. XII asrdagi borliq maydoniga qadam qo‘ygan noyob shaxslardan biri bu Ahmad 

G‘azzoliydir. Alloma arab va fors tilining har ikkalasida bir xil qalam tebratgan 

mutasavviflardandir. Ahmad G‘azzoliydan bir necha asarlar bizgacha yetib kelgan. Ammo uning 

ahamiyatli shoh asari “Savonih ul-ushshoq” ning alohida o‘rni va ahamiyati bor. Zero, 

mutafakkir tafakkurining cho‘qqisi va eng oliy g‘oyalari mana shu kitobda aks etdi. Asar 

muqaddima va 76 fasldan iboratdir. 

Mavzuga oid adabiyotlar tahlili. Ahmad G‘azzoliy ijodi jahon falsafasida bir qator 

olimlar tomonidan tadqiqotlar olib borilgan. Eronlik faylasuf olim A.Zarrinkubning “Djustudju 

dar tasavvufi Iron”, turk olimlaridan H.Baltachi “Saf Aşkın Üstadı”: Ahmed Gazzalî ve Tasavvuf 

Anlayış, tasavvuf ilmî ve akademik araştırma dergisi asarlarida, amerilalik tadqiqotchi Joseph 

E. B. Lumbard “Aḥmad al-Ghazālī, Remembrance, and the Metaphysics of Love” hamda E. Braun, 

Dj.S. Trimingem, R. Helmut, A. Shimmel, tadqiqotlarida Ahmad G‘azzoliy hayoti va faoliyati 

haqida chuqur tahlillar ahamiyatga molik. 

Tadqiqot metodologiyasi. Maskur maqolani tayyorlashda analiz va sintez, 

umumlashtirish, qiyosiy tahlil, tizimlashtirish, germenevtika kabi ilmiy bilish usullardan 

foydalanilgan. 

Tahlil va natijalar.“Savonih ul-ushshoq” asarida mutafakkirning his-hayajoni va uning 

zavq-shavqi kitobdagi jumlalarning har bir satrlarida seziladi. Asarda ko‘pgina haqiqatlar 

bayon qilingan bo‘lib, bu Ahmad G‘azzoliyning ko‘p yillar davomida sayr-u suluk (tariqat, 

Allohga oshiqlik yo‘li)da bo‘lgan tajribasining hosilasidir. U nafaqat ishq-u oriflik yo‘lining 

sohibnazari, balki psixologiya va inson ruhiyatini tadqiq etish borasida ham alohida mahoratlik 

kishi edi. Bu kitobning ahamiyati va qiymati borasida shuni aytish yetarliki, u o‘zidan keying 

asarlar uchun go‘zal namuna bo‘lib qoldi. Sababi, bu kitobning asosiy nuqtasi ishq to‘g‘risida 

yoritilganidir. 

Ushbu kitob haqida germaniyalik olim Annemari Shimmel shunday ta’riflagandi: “Agar 

u (Ahmad G‘azzoliy) faqat “Savonix ul – ushshoq” nomli kichik bir risola yozgan bo‘lganida ham, 

bu uni musulmon dunyosining eng buyuk mistigi sifatida qabul qilish uchun yetarli bo‘ladi”.[2] 

Ahmad G‘azzoliyning “Sevanih ul-ushshoq” asari tasavvuf sohasida yozilgan barcha 

kitoblardan farq qiladi. Asar so‘fiylik odobini dindorlarga va so‘fiylarga o‘rgatish uchun 

yozilmagan. Kitobda yoritilgan mavzular, asosan, tasavvufning amaliy va axloqiy masalalari 

emas, balkim asar tasavvufiy asoslar va sof nazariy tasavvufning qoʻllanmasidir. “Sevanih ul-

ushshuq” asarida na tasavvuf tarixi, na mashoyixning hayotiy hikoyalari kiritilmagan.  

Darhaqiqat, tasavvuf kitoblarida keltirilgan tavhid, ilm, ma’rifat, sifat va af'ol kabi 

mavzular ham bu kitobda yoritilmagan. Bu mavzular tilga olingan taqdirda ham, ular boshqa 

asarlarda kuzatilganidan farqli tarzda tilga olinadi. Aslida asar boshqa sohaga tegishli. Uning 

mazmuni oshiqning ruhiy holati va ma’shuqning sifatlari bilan bog‘liqdir. Sof metafizik asar 

bo‘lgan kitobning mavzusi ishqdir. Biroq, bu kitobda sevgi psixologik hodisa sifatida qabul 

qilinmaydi. Sevgi ontologik haqiqatdir, balki haqiqatlarning eng yuqorisi, buyugidir. Asardagi 

mavzular ham shu haqiqat atrofida ko‘rib chiqiladi va biz sevgi metafizikasi deb ataydigan 

tasavvufiy tizim shakllanadi. G‘azzoliyning “Sevanih ul-ushshoq” asarida bayon qilgan ayrim 

qarashlarini avvalgi shayxning so‘zlarida ham ozmi-ko‘pmi uchratish mumkin. Asarning 

boshqa tasavvufiy asarlarga qaraganda muhimligi shundaki, muallif bu masalalarni tizimli 

yo‘lga qo‘ygan va o‘ziga xos tizimni tushuntirib bergan. So‘z yuritilayotgan tizim fors tasavvuf 

she’riyatining asosini tashkil etuvchi maktabdir. 

Fors adabiyoti, ayniqsa, she’riyati XI asr oxirida asta-sekin boshlangan o‘zgarishni 

mukammallik darajasiga olib keldi, buning natijasida XII asr boshlarida fors tasavvufining ikki 

yetakchi namoyandasi yetishib chiqdi: Sanoiy va Ahmad G‘azzoliydir. Adabiyot vodiysida 

voyaga yetgan Sanoiy adabiyot daraxtining pishgan mevalarini terib, tasavvufiy nazm 

adabiyotiga asos solgan. 

Biroq, ushbu adabiyot metafizik tushuntirishga muhtoj bo‘lib qoldi. Bu burchni munosib 

bajargan Ahmad G‘azzoliy edi. “ Savonih” tasavvufiy tajriba, zavq, iltijo va she’riyat 

ma’naviyatidan vujudga kelgan falsafadir. Muallif biz bilan shunday bir jihatdan gapiradiki, bu 

o‘lchovda falsafa she’riyat, she’riyat esa falsafaning o‘zi. [3] 

Ahmad G‘azzoliyning falsafiy va she’riy asarini yaratish yo‘lida qo‘ygan qadami nafaqat 

so‘fiylik tarixi va fors so‘fiy adabiyotida, balki o‘z ijodi bilan o‘zidan keyin hech kimga tengsiz 

bo‘lib, bir darajaga yetadi. Bu mumtoz va yangicha asar islom madaniyati tarixi o‘zining falsafiy 

va tasavvufiy ijod bosqichida bo‘lgan bir paytda paydo bo‘ldi. XIII asr va undan keyin ham bir 

qancha adiblar Ahmad G'azzoliyga taqlid qilib, bir qancha asarlar yozdilar. Asarida keltirilgan 

ko‘plab g'oyalardan keyingi shoirlar Farididdin Attor, Sa'diy Sheroziy, Faxriddin Iroqiy 

va boshqalar foydalanganlar. “Savonih ul-ushshoq” asariga taqlid qilib yozilgan eng muhim 

asar Fahriddin Iroqiyning “Lamoat” asaridir. Biroq  biron-bir asar “Savonih ul ushshoq” 

asarining mavqeiga yeta olmadi. 

Asar shu jumlalardan boshlangan bo‘lib, ishq so‘zini shunday tariflaydi: “Mazkur asar 

ishqning ma’nosiga taalluqli bo‘lgan bir nechta fasllardan iborat. Aslida ishq so‘zi bironta harfga 

va yoki so‘zga sig‘maydi. Zero, u shunday bir bokira ma’noki, uning bokiralik pardasini yirtish 

biron bir harfning qo‘lidan kelmaydi. Mabodo, biz bu bokira ma’nolarni harflarga erga 

beradigan va gap chimildig‘i ichiga kiritadigan bo‘lsak, undan paydo bo‘ladigan iboralar 

faqatgina ishoralar bo‘ladi xolos. Asl ma’no tushunarsiz bo‘lib qolaveradi. Bu tushunarsizlikdan 

kishi haqiqiy zavqni ololmaydi. Bunda ikki tomir bo‘ladi: iboraga ishora va ishoraga ibora. 

Ammo basirat ko‘zi bilan ko‘rilsagina, bu fasllardagi jumlalarni tushunish va ma’nolarni anglash 

mumkin.” 

Ahmad G‘azzoliy Savonih ul-ushshoq” asarida ishq haqida shunday deyiladi: Ilmning 

chegarasi ishqning qirg‘og‘igachadir. Ilmga uning qirg‘og‘idan u yog‘iga ish ham yo‘l ham 

yo‘qdir. Ammo ishqning jalolati shu qadarki, uni so‘z bilan na vasf va na bayon qilib bo‘ladi va 

na ilm bilan idrok qilib bo‘ladi. Bu haqda shunday deganlar: 

Ishq shunday bir ko‘rinmas narsadirki, uni inson hargiz ko‘rolmas, 

Bu oshiqlar aytayotgan so‘zlar hammasi lof va behudadir. 

Har kim o‘zicha ishq to‘g‘risida lof ursa, 

Bilsinki, ishq har qanday tasavvur-u qanday, qanaqa kabi sifatlardan xolidir.[1] 

Ahmad G‘azzoliy ishqni shunday tasvirlaydi: Ishq yashirindir. Uni hech kim o‘z ko‘zlari 

bilan ko‘rmagan, Qachongacha bu oshiqlar bema’ni gaplarni gapiradilar, Har kim o‘zining ishq 

haqidagi bema’ni fikrlarini aytadi. Ishq esa barcha fikrlarning boshqa tomonidadir. 

Ishq, Ahmad G‘azzoliyning fikricha, oshiq ustidan hukmronlik qiladi, unga qandaydir bir 

majburlash kabi bo‘lib, unga hech qanday ixtiyor qoldirmaydi va uni butunlay qamrab oladi. 

Ishq - bu sinov, azob-uqubatlar ko‘p jihatdan unga tegishlidir, qo‘rquv va titroq unga doimo 

hamroh bo‘ladi: "Ishq - bu baxtsizlikdir. Ammo men baxtsizlikdan qochmaydigan kishiman. 

Muhabbat uxlagan paytda, men u yerga borib, uni uyg‘otaman, Og‘aynilarim menga: 

“Baxtsizlikdan saqlan!” deydi. Baxtsizlik mening qalbim. Qanday qilib men qalbimdan 

qochishim mumkin? Ishq daraxti yurakning o‘rtasidan o‘sib chiqadi. u suvga muhtoj bo‘lganida, 

men uni ko‘z yoshim bilan sug‘oraman. Garchi muhabbat go‘zalu, ishqiy qayg‘u xunuk bo‘lsada, 

Ikkalasini bir-biri bilan aralashtirish men uchun baribir ham yaxshidir".[4] 

Ahmad G‘azzoliy Yaratuvchi tomonidan yaratilgan moddiy olamning mohiyati haqida 

fikr yuritadi, uning qarashlari Aflotun va neoplatonistlarning falsafiy qarashlari bilan 

o‘xshashligi ko‘zga tashlanadi. Ma’lumki, falsafiy qarashlarida Aflotun "g‘oyalar olami" va 

"soyalar olami" mavjudligini tan oladi. “Soyalar dunyosi”, Platon nuqtai nazaridan, fenomenal 

olam bo‘lib, “g‘oyalar olami”ning mavjudligi tufayli o‘zini namoyon qiladi: “...turlar tabiatda 

xuddi namunalardek turadi va boshqa narsalar ularga yaqinlashadi va ularning o‘xshashiga 

aylanadi". Xuddi shunday fikrlarni Ahmad G‘azzoliy ta’limotida ham uchratamiz, unda 

mutafakkir bizning moddiy dunyomiz narigi dunyoning namunasi hisoblanib, uning soyasi 

ekanligini ta’kidlaydi. Soya yo‘qoladi, lekin soya tushadigan narsa abadiy qoladi. Ya’ni, Ahmad 

G‘azzoliy fikricha, moddiy olam halok bo‘ladi, birinchisining asosi bo‘lgan g‘oyalar olami 

yo‘qolib ketmaydi. 

Shunday qilib, moddiy olam ruhlar olamining soyasi bo‘lib, uning namunasida 

yaratilgan, uning namoyon bo‘lish yo‘li hisoblanadi. Biroq. bularning barchasiga qaramay, 

"soyalar dunyosi" g‘oyalar va ruhlar dunyosi bilan bir xil emas. Bu olam, mutafakkirning 

fikricha, faqat shakl sanalib, mohiyat esa g‘oyalar olamida qoladi. Fenomenal olam faqat ruhlar 

olamidagi narsalar nomlarining ifodalovchisidir. 

Ahmad G‘azzoliy ham haqiqatni izlab yurgan oshiq sayyohdir. U o‘zining mahbubi – 

Mutlaq borliqni qidiradi va natijada uning Mutlaq borlig‘i barcha mavjud narsalarda bor degan 

xulosaga keladi. Bunday qarashn ko‘plab Sharq panteistlariga xos bo‘lib, ular hamma joyda 

Xudo borligini tan olishni afzal ko‘radilar. 

Ruh Ahmad G‘azzoliy nuqtai nazaridan narigi dunyoga mansub bo‘lib, inson tanasiga 

kirib kelgan Mutlaq Ruhning bir qismidir. Bu borada u Ibn Sino, Rumiy va boshqalar kabi ruhni 

bu dunyoga yuborilgan va qafasga solingandek tanada joylashgan qush bilan qiyoslaydi. Ammo 

ruhning bu asirligi vaqtinchalik va u albatta undan xalos bo‘ladi. Aytish kerakki, ruhni qush 

bilan, tanani qafas, zindon bilan bunday allegorik qiyoslash musulmon Sharq tafakkuri tarixida 

yangilik emas. Bu haqda Ibn Sino ham, uning akasi Abu Homid G‘azzoliy va boshqa ko‘pgina 

mutafakkirlar ham gapirishgan.  

 Ahmad G‘azzoliy “Savonih ul-ushshoq” asarining 9-faslida shunday bayon etadi: 

Ishqning siri hech qachon birovga to‘liq yuzini ko‘rsatmaydi, negaki, u azalning bir qushidir. U 

bu yerga, ya’ni bu dunyoga abadiyatdan musofir bo‘lib kelgan. U bu dunyodagi hadas, ya’ni 

yaratilgan narsalarning ko‘ziga yuzini ochmaydi. Uning uyasi azalning jalolatidagi oshyon bilan 

payvasta. Boshqa oshyonlar unga to‘g‘ri kelmaydi. Gohida u azaldagi oshyoniga uchib boradi va 

o‘zining jalol va izzat pardasiga o‘raladi. Biroq, u hech qachon o‘z yuzini ilmning oldida 

ochmagan va ochmaydi ham. Bilginki, u faqatgina bu dunyoning aloyiq va avoyiqlaridan, ya’ni 

dunyoga bog‘ladigan hamma narsadan voz kechgan va ilmiy fikr, handasaviy o‘y va falsafiy 

xayollardan, orzu-havaslaridan mosivo bo‘lganlargagina ko‘rinadi. 

Ahmad G‘azzoliy ruhning mohiyatini emanatsiya nazariyasi doirasida ham tushuntiradi. 

U Xudoni quyosh, ruhni esa o‘sha quyoshning nurlari bilan qiyoslaydi. Quyosh nurlari quyosh 

bilan bog‘langanidek, ruh ham Mutlaq ruh – Xudo bilan bog‘langan [1]. Ammo bu nur 

quyoshdan vaqtincha ajratilgan, ular orasida devor bor. Mutafakkirning fikricha, bu devor 

albatta qulaydi va quyosh bilan nurlar – xudo bilan ruh albatta, yana birlashadi. 

Ahmad G‘azzoliy “Savonih ul-ushshoq” asarining 45 -faslida qalbning vazifasini shunday 

bayon etadi: Bilginki, inson a’zolarining har birining bajaradigan o‘z ishi bor. Agar o‘sha ishni 

qilmasa, u ishsiz qolgan hisoblanadi. Ko‘zning ishi ko‘rish, quloqning ishi eshitishdir. Qalbning 

ishi esa ishqdir. Agar qalbda ishq bo‘lmasa, u ishsiz qolgandir. Qachonki, unga ishq kirsa, u o‘z 

ishini boshlaydi. Bas, aniq bo‘ldiki, qalb ishq va oshiqlik uchun yaratilgan. Bundan o‘zga narsani 

bilmaydi. Ko‘zdan to‘kilayotgan ashk ma’shuqdan xabar talab qilgan junbushning natijasidir. 

Chunki uni ko‘rish ko‘zdan boshlanadi. Ahmad G‘azzoliyning e’tirofiga ko‘ra, oshiq bo‘lmagan 

qalb bo‘shliqdan iborat, uning tanilishi ishq bilan bo‘ladi. Bu jihatdan insondagi har bir a’zo bir 

ishni qilishini tilga keltirganidan keyin qalbning ishq va oshiqlik uchun yaratilgani, boshqa bir 

ish uchun bo‘lmaganligi tushuniladi. 

Xulosa va takliflar. Xulosa qilib aytganda, Ahmad G‘azzoliyning mana shunday fikr va 

g‘oyalari uning “Savonih ul ushshoq” asarida mujassamdir. Asarni o‘qigan kishi shuni 

anglaydiki, G‘azzoliy nafaqat ishq va oriflik yo‘lida peshqadamlardan, balki ruhiyat(psixologiya) 

va insonlar qalbini o‘rganish borasida ham malakalik ustozlardan biridir. U o‘z diqqat etiborini 

oshiq (suluk) va mashuq(Haq) ning ichki qalbdagi holatlarini bayon etishga qaratgan bo‘lib, bu 

fikrlar nafaqat uning o‘z zamonida balki undan keyin ham noyob hisoblanadi. Zero hech kim 

uningchalik oshiq qalbi va mashuq ruhiyati haqida bu qadar chuqur mulohaza qilmagan edi va 

darhaqiqat ishq psixologiyasi borasida bu asar o‘rnini bosadigan biror kitobni tasavvur qilib 

bo‘lmaydi. 

